
TRANS WORLD RADIO 

 Program Title / Xóta : Pray for everyone / Mi nɔ xo ɖɛ nú mɛ bǐ. 

Wěmata 2 

Đó Mawu ɖokpó géé wɛ tíin; ɖɛ̌mɛnu ɖokpó géé wɛ tíin ɖo Mawu kpódó 

gbɛtɔ́ lɛ́ɛ kpán tɛ́ntin. Đɛ̌mɛnu ɔ́ wɛ nyí Klísu Jezu e nyí gbɛtɔ́ é. (1 Timɔtée 

2 :5) 

Nǔkplɔ́nmɛ dodó Mawuxówéma ɔ́ tɔn lɛ́ɛ ɖokpó nyí ɖɔ Mawu ɖokpó gée wɛ 

ɖe. Glɛ̌sinu lɛ́ɛ kpódó Hlɔ̌manu lɛ́ɛ kpó ɖó nǔmɛsɛn kɔn nyi kpɔ́. Gbɛtɔ́ éhɔ́nmɛ 

lɛ́ɛ lɔ na bo ma nyí sinsɛnnɔ ǎ ɔ́, yě ka ɖo yɛhwe gěgé sɛn wɛ, ɖi gbɛɖuɖu, 

ayihún tɛnmɛ tɛnmɛ lɛ́ɛ kpódó lɔ̌nyijǐ-lɔ̌nfɔnkan kpó. 

Mawu nyí ɖokpó géé sín linlin ɔ́ sɔ́ ta nǔmɛsɛn gěgé e gbɔn axɔ́súɖuta Hlɔ̌ma 

tɔn mɛ bó nɔ́ gbɛ́ ɖɔ nǔgbó ɖě kún ɖe bó nyí dodó ɖokpó géé e ɖe é ó é. 

Bɔ linlin gba kpé tawun ɔ́ wɛ nɔ́ nyí ɖɔ Mawu ɖokpó ɔ́ sɛn wɛ jɛ́n mɛ bǐ ɖe. 

Ényí yɛhwe énɛ́ lɛ́ɛ bǐ nyí ɖokpó ɔ́ hǔn, tínmɛ tɔn nyí ɖɔ ali gěgé kpódó nǔwalɔ 

alɔkpa gěgé kpó wɛ mɔ hwlɛngán nɛ́ sín. 

É ɖo mɔ̌ ɔ́, ani sín wɛn ɖagbe wɛ è ka ná lɛ́ jlá ayǐhínhɔ́n ɔ́ tawun ? 

É ɖokpónɔ géé jɛ́n sixú hwlɛ́n mɛ gán; ɖó, gbɔn gbɛ ɔ́ bǐ mɛ ɔ́, Mawu sɔ́ ná mɛ 

ɖěvo gbɛtɔ́ lɛ́ɛ ɖo fí ɖěbǔ, bɔ mi ná mɔ hwlɛngán gbɔn jǐ tɔn ǎ. (Mɛsɛ́dó 4 :12) 

Mawu ɖokpó gégé wɛ ɖe hǔn tínmɛ tɔn nyí ɖɔ ɖɛ̌mɛnu ɖokpó géé wɛ ɖe, bó ɖo 

te ɖo kɛntɔ́ we tɛ́ntin bó ná gbɔn akɔjijɛ ɖé mɛ dó ɖɔ hwɛ gbo nú yě. 



Klísu Jezu énɛ́ ɔ́ wɛ sɔ́ éɖée jó, bó dó xɔ gbɛ nú mɛ bǐ. Ée hwenu e Mawu 

ɖó ɔ́ wá su ɔ́, lě e é ɖe xlɛ́ ɖɔ Mawu jló ɖɔ gbɛtɔ́ lɛ́ɛ bǐ ní mɔ hwlɛngán gbɔn 

é nɛ́. (1 Timɔtée 2 :6) 

Jezu sɔ́ gbɛ tɔn dó ɖyɔ́ nyɛtɔn kpódó mitɔn kpó ná. É mɔ hwɛɖónúmɛ Mawu 

tɔn ɖó tɛn mǐtɔn mɛ, bónú Mawu ma sɔ́ ɖó kú mavɔ mavɔ sín hwɛ nú mǐ ó. 

Aklúnɔ Jezu ɖésú kó ɖɔ ɖ’ayǐ ɖɔ émí ná sɔ́ émíɖée jó : 

Mi kplɔ́n nǔ yě, bónú yě ní se tónú nú nǔ e un kplɔ́n mi lɛ́ɛ bǐ. Mi ka tunwun 

ɖɔ un ɖo kpɔ́ xá mi tɛgbɛ bɛ́ sín din káká yi jɛ gbe e gbe gbɛ ɔ́ ná vɔ dó é. (Matíe 

28 :20) 

Un ɖo adingban ɖó wɛ ǎ; nǔgbó ɖɔ wɛ un ɖe bó ɖɔ énɛ́ ɔ́ wútu wɛ Mawu sɔ́ 

mì wɛnsagun, bó sɔ́ mì mɛsɛ́dó, bó zɔ́n mì ɖɔ ma kplɔ́n nǔ e kan nǔɖiɖi 

kpódó nǔgbó kpó ɔ́ mɛ e ma nyí Jwifu ǎ lɛ́ɛ. (1 Timɔtée 2 :7) 

Mawu wɛ sɔ́ mɛsɛ́dó Pɔ́lu bónú é ná jlá wɛn ɖagbe Jezu Klísu tɔn. Nyǐkɔ Jezu 

ɔ́ sín tínmɛ wɛ nyí Mawu nɔ hwlɛ́n mɛ gán. Nǔsúɖaxó wɛn ɖagbe ɔ́ tɔn ɖokpó 

wɛ nú Pɔ́lu, bɔ é nɔ́ jlá wɛn énɛ́ ɔ́ gbɔn fí bǐ, ɖo tají ɔ́, mɛ e ma nyí Jwifu ǎ lɛ́ɛ. 

Timɔtée tunwun mɔ̌ ganjí ɖ’ayǐ. Lo ɔ́ flín e é lɛ́ vɔ́ flín i ɖo fí ɔ́ nyí yǎyá ǎ, ɖó 

Agun ɔ́ bǐ wɛ è nǎ xa wěma énɛ́ ɔ́ ná, ɖó mɛɖé lɛ́ɛ ko ɖi ǎ. 

Un jló ɖɔ súnnu lɛ́ɛ ɖo fí ɖěbǔ hǔn, yě ní nɔ xo ɖɛ, yě ní nɔ zé alɔ dó jǐ, bó 

nɔ xo ɖɛ kpódó ayi mímɛ́ kpó; yě ní ma nɔ sin xomɛ ó, yě ma ka nɔ ɖɔ jlɛ ó. 

(1 Timɔtée 2 :8) 

Alɔ zé dó jǐ ɔ́ nyí bó ɖo tají wɛ ǎ. Akɔjijɛ xóxó ɔ́ mɛ wɛ mɛ lɛ́ɛ nɔ́ xo ɖɛ gbɔn 

mɔ̌. Bɔ é nɔ́ nyí nǔɖiɖi sín wuntun, Mawusinsɛn abǐ Mawu e nɔ́ ná nǔ bǐ é xo 

mlá. 

Mɛ e sɛkpɔ́ Mawu é ɖó ná tunwun ɖɔ nǔ e ɖɔ nú Mawu wɛ émí ɖe ɔ́, Mawu ná 

se. 

Nǔgbó ɔ́, nú mɛɖé ma ɖó nǔɖiɖi ǎ ɔ́, nǔ tɔn sixú nyɔ́ Mawu nukún mɛ ǎ; ɖó mɛ 

e sɛkpɔ́ Mawu ɔ́ ɖó ná ɖi nǔ ɖɔ Mawu tíin, bó nɔ ná ajɔ mɛ e ɖo biba ɛ wɛ lɛ́ɛ. 

(Eblée 11 :6) 

Un lɛ́ jló ɖɔ nyɔ̌nu lɛ́ɛ ní nɔ́ sɔ́nǔ lě e é jɛ xá gbɔn é, ɖo yɛ̌yi mɛ, ɖo jlɛ̌ jí. Nǔ 

e nyɔ̌nu lɛ́ɛ ná dó ba acɔ́ ná ɔ́ wɛ nyí ɖa gɛ́dɛ́gɛ́dɛ́ blóbló ǎ; sikánúdídó, 



jɛ̌dídó abǐ avɔ xɔ akwɛ́ gbígbá ǎ; lo ɔ́, nǔ e yě ná nɔ dó ba acɔ́ ná ɔ́ wɛ nyí 

nǔ ɖagbe wiwa, lě e é jɛ xá ɖɔ nyɔ̌nu e nɔ sí Mawu lɛ́ɛ ní nɔ bló gbɔn é. (1 

Timɔtée 2 :9-10) 

Nǔ e Pɔ́lu sín ayi mɔ é ɖɔ wɛ é kó lɛ́ ɖe ɖo fí. Xónámɛ wɛ bó ká lɛ́ nyí gbe bɔ é 

ɖe azɔn ɖokpó. Acɛkpikpa Mawu tɔn wɛ é hɛn bó dó ɖo xó ɖɔ wɛ. 

Nǔ sɔ́ gbɔn mɔ̌ ɖo hwennɛ́nu ɔ́, é ná dɔn afɔklɛ́nnú wá Agun Mawu tɔn mɛ lě e 

Pɔ́lu tínmɛ gbɔn é. 

Pɔ́lu ɖe gbe nú nyɔ̌nu lɛ́ɛ ɖɔ yě ní sɔ́ nǔ yǎyá kpowun ma dó aca. Hǔn awu e è 

nɔ dó bɔ nɛgbé nɔ́ ɖo wěxo nɛ́ lɛ́ɛ, nǔ e è nɔ sɔ́ bɔ asá nɔ́ ɖo wěxo nɛ́ lɛ́ɛ ɖě ɖó 

tɛnmɛ ɖo Agun mɛ ǎ. Mɔ̌ wɛ ɖó é ná dɔn gbɛtɔ́ súnnu e ɖo Agun ɔ́ mɛ lɛ́ɛ bɔ yě 

sɔ́ ná sixú ɖo yěɖée mɛ ǎ. 

Nyɔ̌nu lɛ́ɛ ní nɔ nɔ xwíí, bó nɔ́ yí nǔ e kplɔ́n yě wɛ è ɖe ɔ́, bó nɔ́ hwíhwɛ́ 

yěɖée bǐ. Un ná gbe nyɔ̌nu ɖé ɖɔ é ní kplɔ́n nǔ mɛ ɖo agun mɛ abǐ é ní kpa 

acɛ nú súnnu ɖé ǎ. Abwɛ̌ wɛ é ɖó ná nɔ. (1 Timɔtée 2 :11-12) 

Xóxó hwenu ɔ́, mɛɖé nɔ́ kéya nú nyɔ̌nu ɖo Jwifu lɛ́ɛ abǐ Glɛsinu lɛ́ɛ gɔ́n ǎ. 

Nyɔ̌nu ɖo tají ɖo xó ɖé mɛ ǎ wɛ ɖo mɔ̌ nyí wɛ. 

Agun mɛ ɔ́, nyɔ̌nu lɛ́ɛ ɖó ná kplɔ́n nǔ mɛ ǎ, ɖó agunmɛxó lɛ́ɛ tɔn wɛ azɔ̌ énɛ́ ɔ́ 

nyí. Yě wɛ nyí súnnu lɛ́ɛ. 

É nyí ɖɔ nyɔ̌nu hwe bɔ súnnu hú gǎn ɛ ɖɔ wɛ è ɖe ǎ. Lo ɔ́, é ɖó ná hwíhwɛ́ éɖée 

ɖo Agun mɛ. Jezu ɖo Mawu há jí có ayǐkúngban jí fí ɔ́, é zán gbɛ mɛ e Mawu 

hú gǎn é ɖɔhun. Pɔ́lu ɖɔ ɖo fí ɖěvo ɖɔ : 

Mi ɖésúnɔ ɔ́, mi vɛ gbéjé kpɔ́n: é nyɔ́ bónú nyɔ̌nu ná nɔ ta vɔ́ hwenu e é ɖo xó 

ɖɔ xá Mawu wɛ ɔ́ a? (1 Kɔlɛ́ntinu 11 :13) 

Đó Adámu wɛ Mawu bló jɛ nukɔn, cóbó wá bló Ɛvu. É ka nyí Adámu 

wɛ Satáan blɛ́ ǎ; nyɔ̌nu ɔ́ wɛ é blɛ́, bɔ é gba sɛ́n e Mawu dó é. (1 Timɔtée 

2 :13-14) 

Nyɔ̌nu ná nɔ asú tɔn sín acɛ glɔ́ ɔ́, Mawu wɛ kó to ɖó mɔ̌ sín gbɛ ɔ́ ɖó ayǐ hwenu. 

Mawu bló e bónú é ná gɔ́ alɔ nú súnnu ɔ́ wɛ. 



Mawu bló nyɔ̌nu ɔ́ é ɔ́, azɔ̌ tɔn wɛ nyí ɖɔ é ná hɛn agban ɖaxó ɖaxó lɛ́ɛ ǎ. É 

gosín alɔcyɔ́nmɛjí asú tɔn tɔn glɔ́. Gbɔn mɔ̌ ɔ́, é sɔ́ gbɛ tɔn ɖó agbǎgbáɖá ɖo 

awǒvi nukɔn. Énɛ́ ɔ́ kɛ́ɖɛ́ ko xlɛ́ ɖɔ nyɔ̌nu ɖó ná hwíhwɛ́ éɖée dó asú tɔn glɔ́. 

Adámu sín hwɛ wɛ kú ɖo xó ɔ́ mɛ ɖó é wa azɔ̌ e nyí étɔn gǎn e ɖo hwɛndo ɔ́ mɛ 

é ǎ. É xwedó asi tɔn ɖo nǔwanyido asi ɔ́ tɔn mɛ bó wá dɔn gbɛtɔ́ kúnkan ɔ́ bǐ 

dó nyladó mɛ. 

Nyɔ̌nu ɔ́ wɛ dan ɔ́ blɛ́. Nǔgbó wɛ. Lo ɔ́, Adámu wɛ tlí tó nú Mawu. Hǔn e mɛ 

zɔ́n ayǐjijɛ ɔ́ é wɛ nyí Adámu. 

É ɖo mɔ̌ có, nú nyɔ̌nu ɖi nǔ nú Mawu, bó ɖó wǎn yíyí nú nɔzo, bó ɖo mímɛ́ 

jí, bó nɔ wa nǔ dó jlɛ̌ jí ɔ́, Mawu ná hwlɛ́n ɛ gán ɖo vǐjiji tɔn mɛ. (1 Timɔtée 

2 :15) 

Wěmafɔ élɔ́ hɛn ɔ́ é ná nyí wěmafɔ e sín tínmɛ vɛ́ wǔ ɖě lɛ́ɛ bǐ ɖo akɔjijɛ yɔ̌yɔ́ 

ɔ́ mɛ é. Mɛ hwlɛ́n gán ɔ́, tínmɛ tɔn ɖěvo lɛ́ nyí alɔ cyɔ́n mɛ jí. 

Hú gǎn mɔ̌ ɔ́, akɔjijɛ yɔ̌yɔ́ ɔ́ bǐ kplɔ́n mɛ ɖɔ hwlɛngán ɔ́, fɛ́nú gbla mɛ wɛ è nɔ 

mɔ, bɔ nǔɖiɖi wɛ ka nyí ali e fɛ́nú ɔ́ mlɛ́ é. 

Ényí nyɔ̌nu lɛ́ɛ ɖó vǐ ɔ́, yě ná mɔ hwlɛngán gbɔn fínɛ́ ɖɔ gbé wɛ mɛsɛ́dó ɔ́ ja ǎ. 

É sixú ɖɔ mɔ̌ gbeɖé ǎ. Ényí mɔ̌ jɛ́n é nyí hǔn xó ɔ́ ɖó ta ɖé ǎ, bɔ nǔ e é kó ɖɔ 

kunkplá hwlɛngán lɛ́ɛ bǐ wɛ é kó lɛ́ flí xwe nɛ́. 


